	[image: image1.png]INSTITUTI
| PEDAGOGJIK
| KOSOVES




	[image: image2.emf]


Takimi i ekspertëve IPK/CIDREE

”Praktikat e zhvillimit në karrierë dhe vlerësimi i performancës së udhëheqësve të shkollave”
26 - 27 shtator 2019

Prishtinë, Kosovë

Në kuadër të bashkëpunimit me CIDREE, IPK-ja organizoi takimin me ekspertë për të trajtuar temën “Praktikat e zhvillimit në karrierë dhe vlerësimit të performancës së drejtorëve të shkollave”. Pjesëmarrës në takim ishin ekspertë nga katër shtete anëtare në CIDREE: Skoci, Estoni, Francë dhe Slloveni, dhe ekspertë vendorë, përfaqësues nga Ministria e Arsimit, e Shkencës dhe Teknologjisë e Kosovës, nga Fakulteti i Edukimit, Drejtoritë komunale, përfaqësues nga Deutsche Gesellschaft für Intrenationale Zusammenarbeit-GIZ, ekspertë vendorë dhe hulumtues nga IPK-ja. 
Takimi kishte për qëllim shkëmbimin e praktikave të mira në fushën e zhvillimit në karrierë dhe vlerësimit të performancës së drejtorëve të shkollave. Takimi krijoi mundësinë për prezantim dhe reflektim individual dhe grupor për politikat dhe praktikat më të mira shtetërore të vendeve pjesëmarrëse, si dhe për shqyrtimin e mundësive që këto praktika të adaptohen edhe për kontekstin e Kosovës.

Sfidat e identifikuara në raport me zhvillimin në karrierë dhe vlerësimin e performancës së drejtorëve të shkollave dhe rekomandimet e dala nga takimi potencuan nevojën për qartësim të standardeve të praktikës profesionale për drejtorë, plotësimin e legjislacionit dhe procedurave për  zhvillim profesional të drejtorëve të shkollave para dhe gjatë shërbimit, format e motivimit të drejtorëve dhe të atyre që synojnë të jenë drejtorë për vetëzhvillim dhe për kontribut maksimal në zhvillimin e shkollës, krijimin e rrjeteve të bashkëpunimit në mes të drejtorëve të shkollave në nivel lokal dhe qendror, në krijimin e databazave të qasshme me të dhënat nga vlerësimi i shkollës dhe në shërbim të sistemit të vlerësimit të drejtorëve dhe shkollave etj.
Si rezultat i takimit, u hapën mundësitë për bashkëpunim/binjakëzim në mes të një shkolle në Skoci dhe një shkolle në Prishtinë-Kosovë. U diskutuan edhe mundësitë për bashkëpunim të mëtejmë, përmes projekteve të përbashkëta dhe aktiviteteve në kuadër të CIDREE.
Të gjitha shpenzimet për përfaqësuesit ndërkombëtarë janë mbuluar nga CIDREE, ndërsa shpenzimet për përfaqësuesit vendorë janë mbuluar nga IPK-ja.

Konteksti i temës së trajtuar

Instituti Pedagogjik i Kosovës është përcaktuar për trajtimin e temës Praktikat e zhvillimit në karrierë dhe vlerësimit të performancës së drejtorëve të shkollave, duke pasur parasysh përpjekjet e MAShT-it për të vendosur një sistem të qëndrueshëm për zhvillimin në karrierë dhe vlerësimin e performancës së drejtorëve e zëvendësdrejtorëve të institucioneve arsimore parauniversitare në Kosovë, përkatësisht duke iu referuar rezultatit të pritur në PSAK 20117-2021, Përcaktimi i standardeve profesionale për mekanizmin e punësimit dhe menaxhimit të karrierës së udhëheqësve të institucioneve edukative-arsimore.

Në ndërlidhje me rezultatin e pritur në PSAK, MASHT-i me mbështetje nga programi GIZ CDBE, gjatë vitit 2018, ka draftuar Udhëzimin Administrativ për Vlerësimin e performancës së drejtorit dhe të zv.drejtorit të institucionit arsimor parauniversitar, si dhe ka bërë pilotimin e tij, me qëllim dokumentimin dhe verifikimin e funksionimit të procedurave – ecurisë së punës së vlerësuesve dhe instrumenteve për vlerësim të performancës së drejtorëve dhe zëvendësdrejtorëve të shkollave. Pilotimi është bërë me 10 drejtorë të shkollave, në tri komuna të ndryshme të Kosovës. Pjesë e këtij aktiviteti ishin edhe katër hulumtues nga IPK-ja, të cilët ofruan mbështetje në koordinimin e aktiviteteve, ofrimin e përkrahjes profesionale dhe në përgatitjen e raportit nga procesi i pilotimit. 

Përvoja nga vlerësimi i performancës së udhëheqësve të institucioneve arsimore të arsimit parauniversitar në Kosovë 

Dokumentet referuese për fillimin e hartimin e politikës arsimore lidhur me vlerësim të performancës së drejtorëve dhe zv.drejtorëve të shkollave janë:

· LIGJI  nr. 04/l-032 për arsimin parauniversitar në republikën e Kosovës (2011) -  neni 35, paragrafi 10: Nivelet e pagesës, kushtet dhe afatet e punësimit, shtesat e përgjegjësisë dhe gradimi i drejtorëve, zv.d, mësimdhënësve, asistentëve dhe instruktorëve rregullohet përmes aktit nënligjor në përputhje me ligjin në fuqi ...
· UA nr. 04/2012: Standardet e praktikës profesionale të drejtorëve të shkollës në Kosovë; 

· UA 08/2014: Procedurat dhe kriteret e përzgjedhjes së drejtorit dhe të zëvendësdrejtorit të institucionit edukativo-arsimor dhe aftësues – Neni 10: .... u vazhdohet kontrata në të njëjtin institucion, pa konkurs publik, në bazë të rezultateve të vlerësimit të performancës që rregullohet me akt të veçantë nënligjor. 
· PSAK 2017-2021, aktivitetet: 2.2.1.: Krijimi i rregullativës ligjore për monitorim të performancës së drejtorëve të shkollave; dhe 2.2.4.: Zhvillimi i një sistemi të licencimit të menaxherëve të shkollave;
· LIGJI nr. 06/l -046 për Inspektoratin e Arsimit (2018) - Inspektimi i cilësisë së punës dhe vlerësimi i performancës së drejtorit dhe zëvendësdrejtorit - Vlerësimi  i performancës së drejtorit dhe të zëvendësdrejtorit të institucionit arsimor parauniversitar u referohet standardeve të praktikës profesionale për drejtorë të shkollës, përkatësisht nivelit të përmbushjes së tyre për vazhdimin e kontratës së punës). 
Qëllimi i  sistemit të vlerësimit të performancës për drejtorë të shkollave në Kosovë është për:
· të siguruar edukim cilësor dhe zhvillim maksimal të gjithë fëmijëve/nxënësve;

·  të siguruar përmirësimin e udhëheqjes dhe menaxhimit të shkollës;
· të dokumentuar efektivitetin e punës së drejtorëve dhe zëvendësdrejtorëve.

· të ndihmuar drejtorët dhe zëvendësdrejtoret të përqendrohen në veprimet praktike që janë të lidhura me performancën e nxënësve dhe sigurimin e cilësisë së performancës së shkollës në përgjithësi;

· të ndihmuar dhe orientuar zhvillimin e kapaciteteve profesionale të drejtorëve dhe zëvendësdrejtorëve të institucioneve arsimore;
· ngritjen e përgjegjësisë dhe llogaridhënies drejt arritjes së qëllimeve për sigurimin e cilësisë së performancës së shkollës.

· mundësinë vazhdimit të kontratës të drejtorit dhe zëvendësdrejtorit.

Sistemi i vlerësimit të performancës së drejtorit dhe të zëvendësdrejtorit, i propozuar nga grupi punues, përbëhet nga vlerësimi i brendshëm dhe vlerësimi i jashtëm. Vlerësimi i brendshëm u referohet procesit të vetëvlerësimit nga drejtori/zëvendësdrejtori dhe vlerësimit nga Drejtoria Komunale e Arsimit, në cilësinë e punëdhënësit. Ndërsa, vlerësimi i jashtëm i referohet procesit të vlerësimit të drejtorit dhe zëvendësdrejtorit të shkollës nga Inspektorati i Arsimit. Vlerësimi brendshëm është pjesë e dy formave të vlerësimit, a) vlerësimit formativ/vjetor të performancës, i cili realizohet në fund të çdo viti shkollor; dhe b) vlerësimit përmbledhës të performancës, i cili realizohet në vitin e fundit të ciklit 4-vjeçar të kontratës së punës në pozitën e drejtorit apo të zëvendësdrejtorit. Vlerësimi i jashtëm është pjesë vetëm e vlerësimit përmbledhës.

Draft-propozimi i dokumentit për vlerësimin e performancës së drejtorëve dhe zëvendësdrejtorëve përmban edhe shkallët e vlerësimit, kategorizimin e përgjithshëm të performancës  dhe rekomandimin për hapat e mëtejmë. Sipas draftit të UA, ato janë si në vijim:

· Performancë e shkëlqyeshme - Rekomandohet për punësim të mëtejshëm. Gjithashtu, rekomandohet të angazhohet në mentorim dhe mbështetje për kolegë dhe për drejtorë fillestarë, si dhe në ekipet për vlerësim të performancës.
· Performancë e mirë - Rekomandohet për punësim të mëtejshëm. 
· Performancë e kënaqshme - Rekomandohet që t’i vazhdohet kontrata e punës për një vit dhe rekomandohet që të përfshihet në planin për përmirësim të performancës për standardet dhe treguesit e performancës që ka nevojë për përmirësime.
· Performancë e pakënaqshme - Nuk rekomandohet vazhdimi i kontratës së punës.  
Sfidat kryesore, që kanë dalë nga procesi i pilotimit, janë si në vijim:

· Koha / periudha e realizimit – pilotimi është realizuar në tremujorin e fundit të vitit 2018,  periudhë e reflektuar me angazhime shtesë të të gjitha palëve, si rezultat i planifikimeve paraprake;
·  Sistemi i vlerësimit trepalësh(vetëvlerësimi, vlerësimi nga DKA-ja dhe vlerësimi nga Inspektorati i Arsimit);
· Njohja dhe përdorimi cilësor i standardeve të praktikës profesionale për drejtorë të shkollave në Kosovë ( megjithëse ato janë hartuar në vitin 2012);
· Dokumentimi i punës së drejtorëve dhe vlerësimi i dokumentimit.(Në disa raste, vërehej tendencë për të vendosur dokumentim të punës përtej kërkesave dhe udhëzimeve të dhëna, që nuk lidheshin me punën e drejtorit të vlerësuar); 
· Gjuha përgjithësuese e vlerësimit dhe përshkrimit në formularët e vlerësimit – vërehet përdorimi  i gjuhës administrative dhe juridike;

· Numri i madh i instrumenteve/formularëve për vlerësim të performancës, i imponuar nga vlerësimi trepalësh;

· Kapacitetet e vlerësuesve – nevoja për trajnime shtesë konfirmohet nga të gjithë vlerësuesit;
Për gjithë këtë proces, është përgatitur një raport i detajuar, i cili është dërguar në MASHT, si dhe është zhvilluar drafti i doracakut: Vlerësimi i performancës së drejtorëve dhe zëvendësdrejtorëve të institucioneve arsimore parauniversitare - kriteret, procedurat dhe instrumentet e vlerësimit. Rekomandimet për institucionet përgjegjësie janë si në vijim:  
· MASHT-i: (i)  të rikonfirmojë vullnetin e vendosjes dhe fuqizimit të sistemit të zhvillimit në karrierë dhe VPD; (ii) të iniciojë rishikimin e Udhëzimit Administrativ nr. 04/2012: Standardet e praktikës profesionale për drejtorë të shkollave në Kosovë. Sepse, (1) Janë identifikuar disa mangësi; (2) pas miratimit të këtij UA janë zhvilluar disa politika arsimore ... ; (iii) të finalizojë draftin e UA për VPD, duke iu referuar gjetjeve dhe rekomandimeve nga pilotimi; (iv) të angazhojë një institucion profesional (Institutin Pedagogjik, Fakultetin e Edukimit, apo ndonjë sektor tjetër), për koordinimin e zhvillimit në karrierë të drejtorëve të shkollave; (iv) të sigurojë përkushtimin qeveritar dhe të komunave për depolitizimin e përzgjedhjes së drejtorëve dhe zëvendësdrejtorëve të shkollave;

· Inspektorati i Arsimit të bëjë formale Njësinë për VPD, brenda Inspektoratit Pedagogjik, në përputhje me Ligjin për Inspektoratin e Arsimit, dhe të zhvillojë kapacitetet e kësaj njësie. 

· Për DKA-të dhe drejtorët e shkollave rekomandohet të vihet fokusi në vetëzhvillim dhe zhvillim profesional, të zhvillojë kapacitetet e brendshme për të zbatuar një sistem të vlerësimit, i cili u kontribuon qëllimeve të tij.

Disa rekomandime të dala nga takimi i ekspertëve IPK-CIDREE

Procesi i pilotimit të funksionimit të procedurave – ecurisë së punës së vlerësuesve dhe instrumenteve për vlerësim të performancës së drejtorëve dhe zëvendësdrejtorëve të shkollave, identifikoi disa sfida kryesore, për të cilat u shtrua nevoja për trajtime me të thelluara profesionale, prandaj u iniciua takimi me ekspertë në kuadër të bashkëpunimit me CIDREE. 

Në takimin dyditor janë bërë prezantime nga përfaqësues të institucioneve dhe ekspertët vendorë dhe ndërkombëtarë, si dhe janë udhëhequr diskutime të përbashkëta, referuar pyetjeve kryesore të takimit:
· Si është rregulluar sistemi i zhvillimit të karrierës dhe vlerësimi i performancës së drejtorëve/zëvendësdrejtorëve të shkollave dhe si funksionon sistemi në praktikë?

· Si përdoren rezultatet e vlerësimit të performancës së drejtorëve/zëvendësdrejtorëve për të orientuar zhvillimin e tyre profesional?

· Cilat janë praktikat e mira të rrjeteve profesionale të drejtuesve të arsimit/shkollave - si mund të bëhet kjo pjesë e kulturës së punës në kontekste të ndryshme?

· Cilat janë mundësitë dhe pengesat për t'u ofruar udhëheqësve në shkolla një vizion të udhëheqjes dhe menaxhimit të cilësisë në shkollë?

Përfundimet dhe sugjerimet përkatëse për avancimin e politikave dhe përvojave në raport me zhvillimin në karrierë dhe vlerësimin e performancës së udhëheqësve të shkollave në Kosovë, të dala nga grupet punuese në takimin e ekspertëve IPK/CIDREE, ishin:

· Kontratat afatshkurtra për drejtorët e shkollave janë praktikë problematike, sepse nuk e nxisin motivimin e drejtorëve për zhvillim profesional dhe performancë. Sugjerohet të ketë kontrata afatgjata për drejtorë, të ndërlidhura me procedurat për zgjedhjen dhe emërimin e  drejtorëve, vazhdimi i së cilave të varet nga performanca e drejtorëve;
· Të krijohet një mekanizëm i mobilitetit të drejtorëve, përmes të cilit drejtorëve që i plotësojnë kriteret për të vazhduar ushtrimin e detyrës t’u ndërrohet shkolla. Kjo është një masë, e cila synon të parandalojë ‘rehatinë’ e tepruar të drejtorëve me shkollën dhe stafin;
· Drejtorët më të suksesshëm duhet të bëhen pjesë e institucionit/mekanizmit për monitorim   dhe vlerësim të drejtorëve të shkollave tjera. Drejtorët me përvojë dhe të suksesshëm duhet të ‘shfrytëzohen’ si një burim mbështetjeje për të tjerët, për shembull si mentorë. Përvoja e tyre duhet të përdoret për të mbështetur edhe sistemin dhe procesin e vlerësimit të performancës së shkollave;
· Standardet profesionale për drejtorët e shkollave duhet të jenë të definuara mirë, që të jenë të qarta pritshmëritë rreth nivelit të kompetencave, pasi me të pranuar detyrën drejtorët pranojnë edhe përgjegjësitë e tyre.  

· Programet e zhvillimit personal e profesional të drejtorëve duhet të bazohen fuqishëm në këto standarde. 

· Për ata që aspirojnë të jenë drejtorë, programet përgatitore duhet të jenë të arritshme edhe për ata që aktualisht japin mësim. Kjo do të thotë që ato programe duhet të ofrohen gjatë orarit të punës, në mbrëmje, në fundjavë ose kurse online përmes internetit. Këto kurse duhet të kenë një ekuilibër të studimit akademik dhe të praktikës së bazuar në punë.
· Një organ i vetëm duhet të mbikëqyrë strategjinë, politikën dhe procedurat për zhvillimin  profesional të drejtorëve. Kjo duhet të përfshijë edhe përgatitjen e atyre që aspirojnë të jenë drejtorë. 
· Të definohet një matricë nacionale për vlerësim të drejtorëve të shkollave. Kjo matricë të  identifikojë edhe indikatorët e performancës së shkollave, në mënyrë që drejtorët e shkollave ta kenë të qartë se në cilat objektiva duhet të fokusohen gjatë menaxhimit të shkollave. 

· Të krijohet një praktikë e krahasimit të shkollave, të cilat janë përafërsisht të ngjashme për nga profilet, madhësia/numri i nxënësve, personelit dhe financave. Krahasimi i shkollave nuk duhet bërë nga një institucion qendror, por duhet të jetë një mekanizëm koordinues, i pavarur (për shembull, një organizatë adekuate), i cili ka qasje në raportet e shkollave dhe bën rangim e tyre, bazuar në matricën dhe indikatorët e definuar.  
· Të dhënat nga vlerësimi i shkollës të jenë të hapura dhe t’i shërbejnë edhe sistemit të vlerësimit. Duhet të përgatitet një platformë elektronike, e cila u lejon qasje drejtorëve të shkollave për t’i  ngarkuar informatat dhe raportet e nevojshme të caktuara nga indikatorët e performancës. Kjo platformë të jetë e hapur edhe për publikun, për t’i parë të dhënat e shkollave, dhe e njëjta të mund të përdoret edhe nga mekanizmi koordinues për të vlerësuar dhe ranguar shkollat. Përveç tjerave, kjo platformë të përmbajë dhe të ofrojë të dhëna edhe për realizimin e studimeve gjurmuese (tracer studies) për provimet, të cilave iu janë nënshtruar nxënësit. Për shembull, shkalla e kalueshmërisë në testin e maturës, apo nota mesatare për vit shkollor dhe profil të caktuar, informata rreth numrit të nxënësve që kanë vazhduar studimet, numrit të nxënësve që janë duke kërkuar punë dhe atyre që janë duke punuar, etj.
· Të themelohet rrjeti i drejtorëve të shkollave (udhëheqësve të shkollave) për bashkëpunim dhe ndërveprim të ndërsjellë, në nivel lokal dhe qendror. Drejtorët të vetorganizohen dhe të ndërmarrin aktivitete trajnimi, konferenca etj., të cilat ndihmojnë zhvillimin e vazhdueshëm profesional të tyre.
